
(Давоми. Бошланиши ўтган сонларда) 

“ЎҒЛИМ ШОҲРУХНИКИ БЎЛСА ҲАМ, 
ОТИНИ ОЛИНГ”

АМИР ТЕМУР

Аҳмад ШИМШИРГИЛ

Ёмчи, яъни почтачилар 
зарур пайтда, отлари чар­
чаганда ёхуд йиқилган­
да, йўлда дуч келган отни 
олишга ҳақли эди. Ана 
шундай ҳолатда савдогар, 
амир, элчи, ким бўлса бўл­

син, отини беришга мажбур 
эди. Чопар ва хабарчилар 
ҳатто Амир Темурнинг ўғли 
ёки хотинлари отини ҳам 
олишга ҳақли ҳисобланар­
ди.

(Давоми 4-бетда) 

Асоссиз даъво
СУД ТОМОНИДАН РАД ЭТИЛДИ

меҳнат таътилига чиқиши мумкин

БУ БОРАДА ЗАРУР ҲУҚУҚИЙ 
БАЗА ЯРАТИЛМОҚДА

Ўтган йили Боғот туманидаги “Bog’ot Silk Co” масъулия-
ти чекланган жамияти қўшни республикадаги ҳамкорла-
ри билан тузган ташқи савдо шартномаси пировардида 
катта можарога сабаб бўлган эди. Аслида, бу низонинг ке-
либ чиқиши томонлар ўртасидаги муносабатларга эмас, 
балки солиқ идорасининг шикоят хатига бориб тақалди.

(Давоми 3-бетда) 

Тарихий адолат тантанаси

Кейинги йилларда Ватанимиз истиқлоли, халқимиз озодлиги ва эркинлиги, кела-
жак авлодларнинг тинч ҳамда фаровон ҳаётини таъминлаш йўлида мардона кура-
шиб, азиз жонларини фидо этган, мустабид тузум даврида қатағон қилинган аждод-
ларимиз хотирасини абадийлаштириш, уларнинг фаолияти ва меросини ўрганиш 
ҳамда тарғиб этиш борасида салмоқли ишлар амалга оширилаётир.

(Давоми 2-бетда) 

ЗУЛМ ВА ИСТИБДОДГА 
УЧРАГАН ЮРТДОШЛАРИМИЗ 

НОМИ ОҚЛАНИБ, ТАРИХИЙ 
АДОЛАТ ТИКЛАНМОҚДА

Моҳият

Сўнгги йилларда мамлакатимизда психология соҳаси-
да педагог кадрлар тайёрлаш ҳамда амалиётчи психолог­
лар фаолиятини қўллаб-қувватлаш борасида муҳим чо-
ра-тадбирлар амалга оширилмоқда. Хусусан, 10 та олий 
таълим муассасасида “Психология”, 19 та олий таълим 
муассасасида “Педагогика ва психология” таълим йўна-
лишлари ва мутахассисликлари, олий тиббий таълим 
муассасаларида “Тиббий психология” ва “Тиббий психо-
терапия” мутахассисликлари бўйича кадрлар тайёрлаш 
йўлга қўйилгани ҳам бу фикрни яққол тасдиқлайди.

Шунингдек, Вазирлар 
Маҳкамасининг тегишли қа­
рори асосида “Ўзбекистон 
Республикасида психоло-
гик хизмат кўрсатишни яна-
да такомиллаштириш бўйи-
ча чора-тадбирлар режаси” 
ишлаб чиқилиб, амалиётга 

тадбиқ этилмоқда. Ҳозир­
ги кунда мактабгача таълим 
тизимида 2,5 минг, умумий 
ўрта таълим мактабларида 
13 минг нафардан зиёд пе­
дагог-психолог фаолият олиб 
бормоқда.

(Давоми 3-бетда) 

Маълумки, давлат ор-
ганларида низоларни суд­
гача кўриб чиқишнинг 
ягона тизимини яратиш, 
медиация, ҳакамлик суд-
лари ва халқаро арбит­
ражларни фуқаролар 
ҳамда тадбиркорларнинг 
ишончига сазовор бўлади-
ган низоларни ҳал этувчи 
самарали муқобил инсти-
тутларга айлантиришни 
тақозо этди.

Маслаҳат

Шу муносабат билан 2019 
йил 20 мартда бу борада 
янги қонун қабул қилинди. 
Унга кўра, Фуқаролик про­
цессуал ва Иқтисодий про­
цессуал кодексларига ме­
диатив келишув иститути 
киритилиб, ишларни медиа­
тив келишув асосида ҳал қи­
лиш тартиби жорий этилди.

Ўз навбатида, Президен­
тимиз томонидан 2020 йил 
17 июнда қабул қилинган 

“Низоларни муқобил ҳал 
этишнинг механизмларини 
янада такомиллаштириш 
чора-тадбирлари тўғриси-
да”ги қарорнинг асосий мақ­
сади — жисмоний ва юри­
дик шахсларнинг ҳуқуқлари 
ва қонуний манфаатларини 
ҳимоя қилиш тизимини та­
комиллаштириш, низолар­

ни ҳал қилишнинг муқобил 
имкониятларини кенгайти­
риш, шунингдек, судларда 
иш ҳажмини мақбуллашти­
ришда медиация институти, 
ҳакамлик судлари ва халқа­
ро арбитражларнинг ролини 
тубдан оширишга қаратил­
ган.

(Давоми 3-бетда) 

Одатда, меҳнат таътили хусусида гап кетганда, хо-
димга ҳар йили муайян муддатга бериладиган таътил 
кунларини тушунамиз. Хўш, манзил-колониясида жазо 
муддатини ўтаётган маҳкум ҳам меҳнат таътилига 
чиқиш ҳуқуқига эгами? Бу ҳақида қонунчиликда қандай 
меъёрлар белгиланган?

Ҳуқуқий маърифат

Манзил-колониясидаги 
МАҲКУМ

Аввало шуни айтиш жоиз­
ки, амалдаги Жиноят ижро­
ия кодексининг 9-моддаси­
да маҳкумнинг ҳуқуқлари ўз 
ифодасини топган. Шулар 
қаторида меҳнат тўғрисида­
ги қонунчиликка мувофиқ, 
маҳкум хавфсиз меҳнат 
шароитига эга бўлиш, дам 
олиш, таътилга чиқиш, шу­
нингдек, меҳнатига яраша 
ҳақ олиш ҳуқуқига эга экани 
белгиланган.

Маҳкум ўзининг меҳнат 
ҳуқуқларидан Жиноят ижро­
ия кодекснинг 88-96-модда­
ларида қайд этилган қоида­
лар асосида фойдаланади.

Озодликдан маҳрум этиш­
га ҳукм қилинган шахслар 
жинси, ёши, соғлиғининг ҳо­
лати, меҳнат қобилияти ва 
иложи борича, ихтисосли­
ги инобатга олинган ҳолда 
ишлаши керак.

(Давоми 3-бетда) 

Креатив 
ИҚТИСОДИЁТ

— мамлакат 
тараққиёти омили

Қонун ижодкорлиги

Шу йил 3 октябрь куни Президентимиз томо-
нидан “Креатив иқтисодиёт тўғрисида”ги қонун 
имзоланди. Креатив иқтисодиётни қўллаб-қув-
ватлаш, ривожлантириш ва ушбу соҳадаги му-
носабатларни тартибга солишга қаратилган 
мазкур ҳужжат билан креатив иқтисодиёт соҳа-
ларининг муҳим йўналишлари, креатив иқтисоди-
ёт учун зарур инфратузилма яратиш механизмла-
ри белгиланмоқда. 

Мазкур қонуннинг мазмун-моҳияти, аҳамияти 
ҳақида депутатлар ва экспертлар ўз муносабати-
ни билдирди.

(Давоми 2-бетда) 

СТАНДАРТЛАШТИРИШ СОҲАСИДАГИ 
ИШЛАР ҲАҚИДА АХБОРОТ БЕРИЛДИ

ЎЗБЕКИСТОН 
ПРЕЗИДЕНТИ 

ТУРКМАНИСТОНГА 
ТАШРИФ БУЮРДИ
Ўзбекистон Республикаси Президенти 

Шавкат Мирзиёев 10 октябрь куни амалий 
ташриф билан Ашхобод шаҳрига келди.

Давлатимиз раҳбарини аэропортда Турк
манистон Вазирлар Маҳкамаси Раисининг 
ўринбосари Тангригули Атахаллиев ва бошқа 
расмий шахслар кутиб олди.

Асосий тадбирлар 11 октябрь куни бўлиб 
ўтади.

Ўзбекистон етакчиси туркман шоири ва му­
тафаккири Махтумқули Фироғий таваллуди­
нинг 300 йиллигига бағишланган "Замон ва ци­
вилизацияларнинг ўзаро боғлиқлиги – тинчлик 
ва тараққиёт асоси" халқаро форумининг ялпи 
мажлисида нутқ сўзлайди.

Давлатимиз раҳбари тадбир доирасида 
икки томонлама учрашувлар ҳам ўтказади.

ЎзА

Президент Шавкат Мирзиёев 
10 октябрь куни техник жиҳат-
дан тартибга солиш соҳасида-
ги ишлар ва режалар билан та-
нишди.

Мамлакатимизда ишлаб чиқа­
риш ва экспорт салоҳиятини оши­
риш бўйича катта марралар бел­
гиланган. Бунда техник жиҳатдан 
тартибга солиш, стандартлашти­
риш ва метрология масалалари 
муҳим аҳамиятга эга. Шу боис Ўз­
бекистон Республикаси Президен­
тининг жорий йил 27 февралдаги 
фармонига асосан, соҳадаги дав­
лат бошқаруви такомиллаштирил­
ди ҳамда янги вазифалар қўйилди.

Сўнгги йилларда 12 мингта стан­
дарт тасдиқланган эди. Йил боши­
дан буён яна 1 минг 40 та халқаро 
стандарт қабул қилинди. Маҳсулот 
хавфсизлиги ва сифатини таъмин­
лаш мақсадида 29 та техник регла­
мент ишлаб чиқилди. Булар сано­

ат корхоналари ва тадбиркорларга 
етказилиб, сертификатлар олиши­
га кўмаклашилаяпти.

Мутасаддилар соҳада қилинган 
ишлар, йил якунигача ва кейинги 
йилга мўлжалланган режалар бўй­
ича ахборот берди.

Давлатимиз раҳбари ташқи бо­
зорларга чиқиш учун самарали 
техник тартибга солиш тизими 
шартлигини таъкидлаб, қўшимча 
вазифаларни белгилаб берди.

Бугунги кунда юртимиздаги 269 та 
лабораториядан атиги 64 тасида ўт­
казилган синовлар халқаро даража­
да тан олинади. Оқибатда тадбир­
корлар маҳсулотларини экспортга 
олиб чиқишда қўшимча синовлар 
ўтказишга мажбур бўлмоқда.

Шу боис халқаро тан олинадиган 
лабораторияларни кўпайтириш, 
электр техникаси, қурилиш ма­
териаллари, машинасозлик каби 
соҳаларда 10 та янги лаборатория 

ташкил қилиш зарурлиги айтилди.
Ўзбекистон Жаҳон савдо таш­

килотига аъзо бўлиш йўлидан 
бормоқда. Техник тартибга солиш 
соҳасидаги қонунчиликни ушбу 
ташкилот талабларига мослашти­
риш муҳимлиги таъкидланди.

Бу йил 340 та миллий стандарт, 
2025 йил якунигача яна 38 та ре­
гламент ишлаб чиқилади. 28 та 
техник қўмита, лабораториялар 
фаолиятини рақамлаштириш ҳам 
муҳим. Бунинг учун “Техник тар­
тибга солиш” электрон платфор­
маси ишга туширилади.

Соҳада сифат ва самарани таъ­
минлаш учун замонавий билим ва 
кўникмаларга эга, халқаро стан­
дартлар асосида ишлайдиган му­
тахассислар керак. Шу боис соҳа­
да кадрлар тайёрлаш тизимини 
такомиллаштириш бўйича топши­
риқ берилди.

ЎзА

Олий судда шу кунга қадар 1 236 нафар қатағон қурбонига нисбатан 
оқлов ҳукми чиқарилганини алоҳида таъкидлаш жоиз. Номлари ҳамон 
қора рўйхатларда қолиб кетаётган, ноҳақ айбланган қатағон 

қурбонларини оқлаш юзасидан олиб борилаётган ўрганишлар ҳозирги 
кунда ҳам жадал давом эттирилмоқда.

 (Бошланиши 1-бетда)
Бунда, табиийки, давлати­

миз раҳбарининг 2020 йил 8 
октябрда имзоланган “Қатағон 
қурбонларининг меросини яна­
да чуқур ўрганиш ва улар хо­
тирасини абадийлаштиришга 
доир қўшимча чора-тадбирлар 
тўғрисида”ги Фармойиши муҳим 
дастуриламал бўлиб хизмат 
қилмоқда.

Ушбу ҳужжатга мувофиқ, 
дастлаб қатағон қурбонлари­
нинг меросини янада чуқур 
ўрганиш, хотирасини абадий­
лаштириш ишларини уюшти­
риш ва мувофиқлаштириш бў­
йича Республика ишчи гуруҳи 
ташкил этилди. Ишчи гуруҳнинг 
таркиби тасдиқланиб, асосий 
вазифалари белгилаб берил­
дики, бу мазкур йўналишдаги 
ишлар тизимли ва сифатли 
олиб борилишига замин яратди.

Шунингдек, Президентимиз­
нинг жорий йил 19 июлда қабул 
қилинган “Сиёсий қатағон қур­
бони бўлган юртдошларимиз 
ҳаёти ва фаолиятини ўрганиш, 
тарғиб этиш ҳамда уларнинг 
хотирасини абадийлаштириш 
борасидаги ишларни кенгайти­
риш тўғрисида”ги қарори ҳам 
бу йўналишдаги ишларни янги 
босқичга олиб чиқиш, янгича 
қараш ва ташаббуслар асосида 
амалга оширишни кўзлагани би­
лан алоҳида аҳамиятга молик. 
Хусусан, ушбу қарорга муво­
фиқ, ҳар йили октябрь ойининг 
биринчи ҳафтаси юртимизда 
Сиёсий қатағон қурбонларини 
ёд этиш ҳафталиги сифатида 
нишонланадиган бўлди. Айни 
кунларда бу йўлдаги ишлар яна­
да кучайтирилиб, янгича маъно 
ва мазмун билан бойитилмоқда, 
десак, муболаға эмас. 

Бинобарин, ўтган аср бош
ларида миллатпарвар бобола­
римиз янгиланиш ва эркинлик, 
адолат ва тенглик, илм-маъри­
фат ва миллий ўзликни англаш 
ғояларига таяниб, озодлик учун 
мардонавор кураш майдонига 
чиққан. Бу фаолият “Жадидчи­
лик ҳаракати” деган ном билан 
машҳур бўлган. Аслида, ушбу 
улуғ зотларнинг мақсади жаҳо­
лат ва қолоқлик гирдобида қол­
ган халқни дунёвий илм-фан, 
илғор касб-ҳунарлар билан қу­
роллантириб, умумбашарий 
ривожланиш йўлига, яъни янги 
тараққиёт манзилига олиб чи­
қишдан иборат эди. Аммо юр
тимизда большевиклар дик
татураси ўрнатилгач, чор 
мустамлакачилик сиёсати янги­
ча шаклда давом эттирилди. Бу 
эса маърифатпарвар боболари­
мизга ўз мақсад-муддаоларини 
тўлиқ амалга оширишга имкон 
бермади.

Энг ачинарлиси, маърифат­
парвар аждодларимиз шаъни 
“босмачи” деган ноҳақ тавқи 
лаънат билан топталди. Улар­
нинг аксарияти ноҳақ айблов, 
сохта далиллар билан қатағон 
қилинди. Бундан ҳам даҳшат­
лиси, маърифатпарвар бобо­
ларимизнинг кўпчилиги “учлик” 
деган тузилма буйруғи билан 
суд-сўроқсиз равишда ўлим жа­
зосига ҳукм қилинганидир.

Шукрки, улуғ аждодларимиз­
нинг эзгу орзу-ниятлари халқи­

мизнинг қон-қонида, тарихий 
хотирасида сақланиб қолди ва 
ҳануз яшамоқда. Бугунги кунда 
бутун халқимизнинг қалбидан 
чуқур жой олган, умуммиллий 
ҳаракатга айланиб бораётган 
янги Ўзбекистон ғояси замирида 
ана шундай улуғ ота-боболар­
нинг орзу-интилишлари, армо­
ну умидлари рўёби мужассам. 
Буни мустабид тузум даврида 
ноҳақ айбланган, мол-мулки му­
содара этилиб, ўзлари қатағону 
қувғинга дучор қилинган аждод­
ларимизнинг пок номи оқланиб, 
тарихий адолат тикланаётгани 
мисолида ҳам яққол кўриш мум­
кин. 

Бу ҳақда гап борганда, Олий 
судда шу кунга қадар 1 236 на­
фар қатағон қурбонига нисба­
тан оқлов ҳукми чиқарилганини 
алоҳида таъкидлаш жоиз. Ном­
лари ҳамон қора рўйхатларда 
қолиб кетаётган, ноҳақ айблан­

ган қатағон қурбонларини оқлаш 
юзасидан олиб борилаётган ўр­
ганишлар ҳозирги кунда ҳам жа­
дал давом эттирилмоқда.

Хўш, мустабид тузум даври­
да қатағон қилинган ватандош
ларимиз ким бўлган? Уларнинг 
айби нима эди?

Аввало, Олий суд томонидан 
яқинда кўриб чиқилган ишлар 
тафсилотларига тўхталсак. 
Биринчи жиноят иши ҳужжат­
ларида қайд этилишича, эски 
маҳаллий бойлар ҳисоблан­
ган Дадабой Умаралиев ва 
бошқалар Носирхон тўра Ка­
молхонтўра ишига алоқадор 
шахслар сифатида 1929-1930 
йилларда Наманган туманида 
аксилинқилобий ҳаракат аъзо­
ларини қўллаб келган. Улар со­
вет ҳудудида қуролли қўзғолон 
ёки аксилинқилобий мақсаддаги 
ҳаракатларни амалга оширган­
ликда айбланган ва отувга ҳукм 
қилинган.

Иккинчи жиноят ишида эса, 
Хоразм вилоятида Эрниёз Жу­
маниёзов ва бошқалар босма­

чилик аксилинқилобий ҳаракати 
аъзолари билан доимий алоқа 
ўрнатганликда айбланган. Улар 
гўёки босмачилик гуруҳларини 
уйларида қабул қилиб, озиқ-ов­
қат маҳсулотлари билан таъ­
минлаб, совет ҳокимияти то­
монидан амалга оширилаётган 
чора-тадбирларга ўзларида 
сақланган қуролларни топшир­
маслик ҳамда коллективлашти­
ришга қарши тарғибот юритиш 

орқали қаршилик кўрсатган.
Учинчи жиноят иши бўйи­

ча Матчонбек Матмуродов ва 
бошқалар 1931 йил февраль 
ойи бошларида совет ҳоки­
миятини ағдариш, унга қарши 
қуролланган босмачилик-исён­
чилик курашини ташкил этиш 
ҳамда олдинги хонлик бошқа­
руви тартибини тиклаш мақ­

садида Афғонистондан Хива 
ҳудудига ўтган Жунаидхоннинг 
ўғли Эшимхоннинг қуролланган 
гуруҳларини кучайтириш учун 
янги кадрлар билан таъминлаш 
мақсадида алоқа ўрнатганликда 
айбланган.

Тўртинчи жиноят ишида 
Исмоил Юсупов (Казаков) ва 
бошқалар 1937 йилда Хива 
тумани, Жундиён қишлоғида 
жойлашган “Хон Исмоил ота” 
масжидида йиғилишлар ўтка­
зиб, аксилинқилобий режалар 
тузган ҳамда “Жунаидхон”ни та­
ниган эски бойлар сифатида қу­
ролли тўда шакллантириб, со­
вет ҳудудида қуролли қўзғолон 
ёки аксилинқилобий ҳаракатлар 
содир этишда айбланган. Улар­
нинг аксариятига ўлим жазоси 
берилган, баъзилари ўзга юрт­
ларга сургун қилинган.

Кўриб чиқилган жиноят иш­
лари ичида Саъдулла Қоси­

мовга тегишли иш алоҳида 
ажралиб туради. Суд уни 1924 
йилдан 1925 йилга қадар Тош­
кент вилояти суди раиси ҳамда 
1925 йил 23 декабрдан 1929 
йил 3 мартга қадар Ўзбекистон 
ССР Олий суди раиси лавози­
мида ишлаб, шахсий бойлик 
орттириш мақсадида талон-то­
рожлик, порахўрлик, тизимли 
равишда тамагирлик жиноятла­
рини содир этганликда ҳамда 
миллий озодлик ҳаракати 
“Босмачилик”, “Миллий иттиҳод” 
аксилинқилобий ташкилотининг 
фаол аъзоларини қўллаб-қув­
ватлашда айбдор деб топган. 
Бироқ у билан боғлиқ тегишли 
жиноят иши ҳужжатлари ўрга­
нилганда, унинг айбдорлиги суд 
муҳокамаси давомида исботини 
топмасдан, жиноий жавобгар­
ликка тортилгани аниқланди. 
Ўшанда ушбу жиноят иши бўйи
ча исботланиши лозим бўлган 
барча ҳолат синчковлик билан, 
ҳар томонлама, тўлиқ ва холи­
сона текширилмаган. Саъдулла 
Қосимов дастлабки тергов ва 

биринчи инстанция судида қў­
йилган айбловни инкор қилган. 
Шундай бўлса-да, уни айблаш 
учун фақат гувоҳларнинг даст­
лабки терговдаги кўрсатмалари 
асос қилиб олинган, холос.

Суд мажлисидаги текширув 
натижасида унинг келтирилган 
жиноятларни содир қилганини 
тасдиқловчи, ҳақиқатга мос ке­
ладиган мақбул ва ишончли да­
лиллар аниқланмади. Қолавер­

са, унинг мазкур жиноятларни 
содир этганликда айбдор деб 
топиш учун асос қилинган да­
лиллар етарли эмас ва ҳозир­
ги кунда қўшимча далилларни 
тўплаш имконияти қолмаган. 
Ишчи гуруҳ аъзолари ҳамда 
олимларимизнинг илмий ўрга­
нишлари натижалари, шунинг
дек, жиноят иши материаллари 
Саъдулла Қосимовга нисбатан 
юритилган жиноят иши “мар­
каз”нинг қатъий назорати ҳамда 
топшириғи асосида бирор объ­
ектив далилларсиз, қандай бўл­
масин, жиноий жавобгарликка 
тортиб, унга нисбатан энг оғир 
жазони тайинлаш ҳамда шу 
орқали мустабид тузум сиёса­
тига қарши шахсларнинг ирода­
сини синдириш мақсадини кўз­
лаганини тасдиқлайди.

Бу борада тадқиқ этилган иш 
материаллари, тарихий-илмий 
ҳужжат ва мақолалар шуни кўр­
сатадики, ўша даврда ҳар қан­
дай миллий озодлик ҳаракати 
шафқатсизлик билан бостири­
либ, бошқаларга ўрнак бўлиши 
учун ҳаракат иштирокчилари­
га отув ёки бошқа энг оғир жа­
золар тайинлаш Ўрта Осиёга 
нисбатан “марказ” сиёсатининг 
асосий мақсадларидан бири 
бўлган. Бундай вазиятда, таби­
ийки, ишларни холис кўриб, эъ­
лон қилинган айбни инкор эта­
диган ёки енгиллаштирадиган 
судьяларнинг кераги бўлмаган.

Саъдулла Қосимов эса на­
фақат унга эълон қилинган айб 
эпизодлари, балки бошқа ҳо­
латлар бўйича ҳам судланувчи­
ларга нисбатан инсонпарварлик 
тамойилларини қўллаб келган. 
Бунга бир мисол. Ўзбекистон 
жумҳурияти Олий суди жино­
ят ишлари ҳайъатининг 1926 
йил 16 июндаги ҳукмига кўра, 
РСФСР Жиноят кодекси асо­
сида 2 йил озодликдан маҳрум 
қилинган буюк адиб, ўзбек ро­
манчилиги асосчиси Абдулла 
Қодирий ҳам Саъдулла Қосимов 

томонидан 1926 йил 17 июнь 
куни киритилган тақдимномага 
асосан жазо муддатини ўта­
масдан қамоқдан озод этилган. 

Пировардида Олий суд апелля­
ция инстанциясининг 2023 йил 1 
декабрдаги ҳукми билан Абдул­
ла Қодирий оқлангани ҳам унинг 
ўз даврида ҳақиқатни тиклашда 
изчил бўлганини кўрсатади.

Бундан ташқари, Жино­
ят-процессуал кодексининг қо­
нунсиз қийноқ ва қатағонларга 
чек қўйишга йўналтирилган 
суд-ҳуқуқ тизимида қонунийлик 
ҳамда адолатни ўрнатиш учун 
прокурор ва судларга кенг­
роқ имконият бериш назарда 
тутилган ислоҳоти ҳақидаги 
саволларга жавоб беришни 
сўраб Саъдулла Қосимов 1928 
йил 20 июнда Москвага муро­

жаат юборади. Ушбу мурожаат 
шусиз ҳам унинг ҳаракатлари 
билан муроса қила олмаётган 
“марказ”нинг тоқатини тоқ қи­
лади ҳамда 1929 йил бошла­
рида унинг фаолияти устидан 
текшириш ўтказиш учун комис­
сия юборилади. Сўнгра комис­
сиянинг 1929 йил 3 мартдаги 
қарори асосида лавозимидан 
озод қилиниб, қамоққа олина­
ди. Бироқ 3 ой давом этган тек­
ширув ва тергов натижаларига 
кўра, унга қўйилган айблов­
ларнинг бирортаси исботини 
топмагач, қамоқдан озод қили­
нади.

Ҳақиқатни аниқлашдан кўра 
Саъдулла Қосимовни қандай 
бўлмасин жазолашни мақсад 
қилган “марказ” томонидан ко­
миссиянинг текширув ва тергов 
фаолияти қаттиқ танқидга оли­
ниб, унга нисбатан қайтадан жи­
ноят иши очилади. Мазкур жи­
ноят иши доирасида бирор-бир 
ишончли ва холис далилсиз, 
судсиз, терговсиз “босмачилар” 
ниқоби остида ўн нафар айбсиз 
деҳқонни отиб ташлаш, “босма­
чилар”ни қурол ва ўқ-дорилар 
билан таъминлаш, пора олиш, 
турли моддий бойликлар эва­
зига фирибгарлик ва мансаб 
сохтакорлиги жиноятларини со­
дир этиш каби ўйлаб топилган 
айбловлар эълон қилинган. Шу 
орқали мазкур жиноят ишига 
сиёсий тус берилиб, “Қосимов­
чилар иши” сифатида бўртти­
риб кўрсатилган.

Ўзбекистон Олий судида 
ташкил этилган ишчи гуруҳи 
томонидан барча айбланувчи­
ларга нисбатан жиноят ишлари 
ҳужжатлари ўрганилганда, уш­
бу ватандошларимизнинг айби 
аниқланмасдан туриб, жиноий 
жавобгарликка тортилгани аниқ 
бўлди. Иш ҳужжатлари улар 
ўз даврида Ватан ҳимояси, 
юрт мустақиллиги, дини, эъ­
тиқоди, маданияти ва миллат 
ғурури учун курашганини тў­

лиқ тасдиқлайди. Афсусланар­
лиси шундаки, уларнинг эзгу 
интилишлари мустабид тузум 
томонидан топталган, ўзлари 

эса, энг оғир жазоларга мус
таҳиқ этилган. 

Дастлабки тергов даврида 
жиноят ишида айбланувчи та­
риқасида ўтган барча шахслар 
аввалбошда айбловни инкор 
қилиб келган бўлса-да, кейинча­
лик қийноқлар остида иқрорлик 
кўрсатмасини беришга мажбур 
бўлганини сўроқ баённомасида 
ҳам кўриш мумкин.

Бундан ташқари уларни айб­
дор деб топишда — ишга таал­
луқли бўлган ҳолатлар атро­
флича ўрганилмай, текшириб 
чиқилмай ва баҳоланмай, бир­
гина иқрорлик кўрсатмаларига 
асосланган ҳолда ҳукм чиқа­
рилган. Иш ҳужжатларида ай­
рим айбдор шахслар фақат ўз­
бек ёки бошқа тилни билиб, ўз 
кўрсатмаларини араб алифбо­
сида ёзган. Шундай бўлса-да, 
тергов ҳаракатлари рус тилида 
юритилиб, гўёки уларнинг кўр­
сатмалари ўзбек тилига таржи­
ма қилингани қайд этилган.

Ҳолбуки, жиноят ишини тер­
гов қилган шахслар араб алиф­
босида ёзиш ҳамда ўзбек тили­
ни билганини ҳам тасдиқловчи 
бирор далил мавжуд эмас. 
Жиноят иши бўйича тергов ҳа­
ракатларини юритишга масъул 
шахслар томонидан ишга тар­
жимон ҳам жалб этилмаган. 
Бундай ҳолатда чиқарилган 
қарорларни қонуний ва асосли 
деб бўлмайди, албатта.

Шуни ҳам таъкидлаш лозим­
ки, ноҳақ айбланиб қамалган 
ёхуд қатағон қилинган, бугун­
ги кунга келиб оқланаётганлар 
орасида нафақат ўзбеклар, бал­
ки қозоқ, туркман, қирғиз, эрон, 
тожик, татар, рус, араб, уйғур 
каби жами 240 га яқин бошқа 
миллат вакиллари ҳам бор.

Мисол учун, 1876 йилда 
Бий-Бавар туманида туғилган, 
миллати қозоқ бўлган Аманбаев 
Утеген Касап РСФСР Жиноят 
кодексининг 58/11-моддаси би­
лан отувга ҳукм қилинган. Бироқ 
унга нисбатан бўлган жиноят 
иши ҳужжатлари ўрганилганда, 
уларнинг айбдорлиги суд ҳук­
ми билан аниқланмасдан ту­
риб, суд муҳокамасисиз жиноий 
жавобгарликка тортилганини 
кўриш мумкин. 

1897 йилда Шафрикент ту­
манида туғилган, араб милла­
тига мансуб Джалилов Наим 
Амин ҳам ЎзССР ЖКнинг 14, 
78-моддаси билан отувга ҳукм 
қилинган. Ўрта Осиёдаги Бир­
лашган давлат сиёсий бошқар­
маси Учлик Кенгашининг мах­
сус йиғилиш қарорига кўра, у 
1924 — 1929 йилларда Бухоро 
вилоятининг турли ҳудудлари­
да босмачилик аксилинқилобий 
ҳаракати аъзоси бўлгани ҳол­
да қуролли тўда билан совет 
ҳукуматига қарши қўзғолон ва 
қуролли тўқнашувлар содир эт­
ганликда ноҳақ айбланган.

Шу билан бирга, 1886 йилда 
Самара губернияси, Бугулминс
кий уездида туғилган, миллати 
татар, ўқитувчи бўлиб ишлаган, 
1921 йил 16 мартда қамоққа 
олинган Гариф Каримов, 1903 
йилда Фарғона вилояти, Шаҳри­
хон тумани, Ўрта Шаҳрихон қиш­
лоғида туғилган, миллати уйғур 
бўлган Қамбар Содиқов, 1883 
йил Пенза шаҳрида туғилган, 
миллати рус, Александр Юнге­
ров, шунингдек, бошқа миллат 
вакиллари ҳам ноҳақ айбланиб, 
қаттиқ азобларга дучор этилган.

Бугунги кунга келиб уларнинг 
номи оқланди ва бу каби эзгу 
ишлар изчил давом этмоқда. Та­
рихий адолат қарор топмоқда. 
Бу эса янги Ўзбекистонимизда 
олиб борилаётган бағрикенглик, 
биродарлик ва ҳамжиҳатлик си­
ёсатининг амалдаги ифодаси­
дир, десак, адашмаймиз.

Икром МУСЛИМОВ, 
Олий суд раисининг 

биринчи ўринбосари

("Халқ сўзи" газетасининг 2024 
йил 5 октябрь сонидан олинди)

ТИНЧЛИК ВА ЭРКИНЛИК
КУРАШЧИЛАРИ

Тарихий адолат тантанаси

ЗУЛМ ВА ИСТИБДОДГА УЧРАГАН 
ЮРТДОШЛАРИМИЗ НОМИ ОҚЛАНИБ, 

ТАРИХИЙ АДОЛАТ ТИКЛАНМОҚДА

Креатив иқтисодиёт
— мамлакат тараққиёти омили

Қонун ижодкорлиги

 (Бошланиши 1-бетда)

ИННОВАЦИЯЛАР ВА ИЖОДКОРЛИК 
РАҒБАТЛАНТИРИЛАДИ

ДАВЛАТ СИЁСАТИНИНГ АСОСИЙ 
ЙЎНАЛИШЛАРИ БЕЛГИЛАНДИ

ХАЛҚАРО ВА МИЛЛИЙ ТАЖРИБА: 
МУҲИМ ЖИҲАТЛАР ВА КЎРСАТКИЧЛАР

Абдуғани УМИРОВ, 
Олий Мажлис Қонунчилик палатаси 
депутати:
— Бугунги кунда “креатив иқтисодиёт”, “креатив 

индустрия” каби тушунчалар бутун жаҳонда бўлга­
ни каби мамлакатимизда ҳам тобора оммалашиб 
бормоқда. Бу, ўз навбатида, барча соҳалар, айниқ­
са, иқтисодиёт тармоқларига янгича ёндашув ва 
ғоялар, инновацион янгиланишлар каби ўзига хос 
ноёб йўналишларнинг кириб келишига асос бўл­
моқда.

Аксарият ривожланган давлатларда креатив соҳаларни ривожланти­
риш анча йиллар олдин қўллаб-қувватлана бошланган. Унинг Ўзбекис
тон учун бугунги кундаги аҳамияти ҳақида тўхталганда, мамлакатимиз 
ижтимоий-иқтисодий ривожида ҳам аҳолини иш билан таъминлаш, ис­
теъдодли ёшларни рағбатлатириш ва креатив тадбиркорлик фаолияти­
ни йўлга қўйиш зарурати ортиб бораётганини таъкидлаш лозим.

Шу боис юртимизда креатив индустрияни юқори ривожланиш да­
ражасига олиб чиқиш борасида муҳим чора-тадбирлар кўрилмоқда. 
Масалан, ёшларга мактаб давридан бошлаб, креатив тадбиркорлик 
кўникмаларини шакллантириш бўйича ўқув дастурлари ишлаб чиқи­
ляпти. Ушбу таълим дастурларини янада кенгайтириш тадбиркор 
ёшлар фаолиятини самарали ташкил этишда катта омил бўлмоқда.

Президентимиз томонидан имзоланган “Креатив иқтисодиёт 
тўғрисида”ги қонун мамлакатимиз иқтисодиётининг янада ривожла­
нишига, бу борадаги янги имкониятларни ишга солишга кучли туртки 
бўлади. Қонун, шунингдек, Ўзбекистоннинг бой маданий меросини ом­
малаштириш ва ундан фойдаланиш имконини беради.

Яна бир эътиборли жиҳати шуки, қонунда креатив индустрия парки 
ва кластерларини яратиш назарда тутилган, ушбу соҳа резидентлари­
нинг ҳуқуқ ва мажбуриятлари мустаҳкамлаб қўйилган. Бу эса инноваци­
он ғоялар ва стартапларни қўллаб-қувватлаш учун муҳим платформа 
бўлиб хизмат қилади. Ўзбекистонда “креатив экотизим”ни шаклланти­
ришга ҳам ёрдам беради. Натижада ижодкорлар, тадбиркорлар ва ин­
весторлар ўзаро фойдали ҳамкорлик қилишига замин яратилади.

Янада аҳамиятлиси, ушбу ҳужжат креатив соҳа вакилларининг 
ҳуқуқларини ҳимоя қилишда муҳим ўрин тутади.

Шуҳрат ШАРАФУТДИНОВ,
Олий Мажлис Қонунчилик палатаси 
депутати:
— “Креатив иқтисодиёт тўғрисида”ги 

қонун мамлакат иқтисодиётининг янги, ис­
тиқболли йўналишини ривожлантиришга 
қаратилган. Ушбу қонун глобал тенденция­
ларга мос равишда ишлаб чиқилган бўлиб, 
юртимизда креатив иқтисодиётни жадал 
ривожлантиради.

Бинобарин, унда креатив иқтисодиёт 
бўйича давлат сиёсатини амалга ошириш­
нинг механизмлари белгилаб қўйилди. Ху­
сусан, Вазирлар Маҳкамаси соҳага оид яго­

на давлат сиёсати амалга оширилишини таъминлайди.
Давлат креатив иқтисодиётни ривожлантиришни ҳамда креатив ин­

дустрия соҳаларида қулай инвестициявий ва ишбилармонлик муҳити 
яратилишини ҳар томонлама қўллаб-қувватлайди. Давлат креатив ин­
дустрия субъектларига солиқлар ҳамда бошқа тўловлар ва тарифлар 
бўйича имтиёзлар ва преференциялар бериши ҳам мумкин.

Қонун билан креатив иқтисодиёт учун зарур инфратузилма яратиш 
ва уни қўллаб-қувватлаш механизмлари ҳам белгиланди. Жумладан, 
креатив индустриялар парки ва кластерлари, рақамли платформалар, 
таълим дастурлари ва тўгараклар, арт-резиденциялар шаклларида 
ягона экотизим яратилиши назарда тутилди.

Шу билан бирга, креатив иқтисодиёт учун зарур инфратузилма яра­
тиш масаласи ҳам ўрин олганини алоҳида қайд этиш жоиз. Айниқса, 
соҳани қўллаб-қувватлаш механизмлари белгилаб берилаётгани ис­
тиқболда уни тизимли ривожлантириш ва янада кенгайтириш имкони­
ни беради. Креатив иқтисодиёт соҳалари этиб белгиланган 15 та йўна­
лишнинг ҳар бири бўйича юртимизда етарли даражада тагзамин ҳам, 
салоҳият ҳам бор.

Ишончим комилки, ушбу қонун Ўзбекистоннинг Глобал инновация­
лар индексидаги ўрнини ошириш, креатив индустрия соҳасидаги ин­
новацион ғоялар ва лойиҳаларни ривожлантириш, халқаро ва ички 
туризмни ривожлантиришга қаратилган креатив маҳсулотлар, хизмат­
ларни сотиш учун шароитлар яратади.

Қолаверса, иқтисодий ўсишни рағбатлантириш баробарида, мамла­
катнинг инновацион салоҳиятини оширишга, ёшлар бандлигини таъ­
минлашга ва маданий меросни сақлашга хизмат қилади.

Самандар ИСМОИЛОВ, 
Олий Мажлис Қонунчилик палатаси 
ҳузуридаги Парламент тадқиқотлари 

институти бош илмий ходими:
— Ўзбекистон иқтисодиётида креатив 

иқтисодиёт тез суръатлар билан ўсиб бор­
моқда. Бунга 2022 йил якунига кўра, мам­
лакатда креатив иқтисодиёт соҳасида 150 
мингдан ортиқ киши банд бўлгани ва ушбу 
кўрсаткич расмий иқтисодиётда банд бўл­
ганларнинг 1,1 фоизини ташкил этиши факти 
ёрқин бир мисолдир. 

Шунингдек, креатив иқтисодиётда банд 
бўлганлар даромадлари умумий даромад­

ларнинг 15 фоизидан ортиғини ташкил этмоқда. Бу муҳим рақамлар креа­
тив иқтисодиётнинг Ўзбекистон учун катта салоҳиятга эга эканлигини кўр­
сатади.

Президентимиз томонидан имзоланган янги қонуннинг аҳамияти шун­
даки, у Ўзбекистонда креатив иқтисодиётни ривожлантириш учун ҳуқуқий 
асос яратади. Шунингдек, мамлакатимиз аҳолисининг 60 фоизини ёшлар 
ташкил этишини инобатга олсак, креатив иқтисодиёт ёшлар учун янги иш 
ўринлари яратиш ва уларнинг ижодий салоҳиятини рўёбга чиқариш имко­
ниятини беради.

Халқаро тажрибага назар ташласак, бугунги кунда креатив иқтисодиёт
ни ривожлантириш бўйича қонунларни қабул қилган давлатлар соҳада се­
зиларли ютуқларга эришаётганини кўрамиз. Масалан, Жанубий Кореяда 
“Маданий индустрияларни ривожлантириш тўғрисида”ги қонун 2010 йилда 
қабул қилинган. Ҳозирда креатив иқтисодиёт ушбу мамлакат ЯИМнинг 6,5 
фоизини ташкил этади.

 Индонезияда 2019 йилда “Креатив иқтисодиёт тўғрисида”ги қонун қа­
бул қилинган. Натижада креатив иқтисодиётнинг мамлакат ЯИМидаги 
улуши 7 фоизга етган. Буюк Британия эса креатив иқтисодиёт соҳасида 
етакчи мамлакатлардан бири саналади. Бу ерда 2035 йилгача инновация
лар стратегияси қабул қилинган бўлиб, ҳозирда креатив индустрияларда 
2,1 миллион киши фаолият юритмоқда. Соҳанинг ялпи ички маҳсулотдаги 
улуши 5,8 фоизни ташкил этади.

Ўзбекистон ҳам ушбу тажрибадан фойдаланиб, ўзининг креатив са
лоҳиятини янада кенгайтириши мумкин. Айниқса, мамлакатимизнинг бой 
маданий мероси ва ёш аҳолиси креатив иқтисодиётни ривожлантириш 
учун қатор афзалликлар беради.

Шу ўринда қонун Ўзбекистоннинг креатив иқтисодиёт соҳасидаги са­
лоҳиятини оширишда муҳим аҳамият касб этишини алоҳида қайд этиш 
жоиз. Энг аввало, креатив товарлар ва хизматлар экспортини рағбатлан­
тириш орқали мамлакатнинг савдо балансига ижобий таъсир кўрсатади. 

UNCTAD маълумотларига кўра, 2017 — 2021 йиллар оралиғида Ўзбекис
тонда креатив товарлар ва хизматлар импортининг ўртача ўсиш суръати 27 
фоизни, экспортники эса 24 фоизни ташкил этган. Янги қонун бу кўрсат­
кичларни янада ошириш ва экспортни рағбатлантиришга хизмат қилади.



Куч — адолатда 2024 йил 11 октябрь 3№ 45 (1027)

 (Бошланиши 1-бетда)
Бу низо тарафлар эришил­

ган битим шартларини бажа­
ришга астойдил киришган, 
тўлов шартлари бажарилаёт­
ган бир паллада рўй берди. 
Хоразм вилояти Солиқ бош
қармаси судга даъво ариза­
си билан мурожаат қилиб, 
“Bog’ot Silk Co” масъулияти 
чекланган жамияти қўшни 
республикадаги ҳамкорлари 
билан тузилган шартномага 
асосан, харид қилувчи томон­
га қиймати 1 миллион АҚШ 
долларига тенг ипак маҳсу­
лотларини етказиб бергани, 
аммо бунинг ҳақини унди­
риш чораларини кўрмаганини 
қайд этиб, бундай ҳаракатсиз­
лик учун корхонага нисбатан 
633 миллион 592 минг сўм 
миқдорида молиявий жарима 
қўллашни сўради.

Даъво аризасида қайд 
этилишича, боғотлик тадбир­
корлар Вазирлар Маҳкама­
сининг 2020 йил 14 майда­
ги 283-сонли қарори билан 
тасдиқланган “Ташқи савдо 
операциялари амалга оши-
рилиши мониторингини 
олиб бориш ва назорат қи-
лиш тартиби тўғрисида”ги 
Низом талабларига риоя эт­
маган. Аниқроқ айтганда, ет­
казиб берилган маҳсулотнинг 
пулини Низомда белгиланган 
180 кунлик муддат ичида ун­
дириш чораларини кўрмаган. 

Дастлабки босқич суди то­
монидан ушбу ариза бўйича 
аниқланган ҳолатларга қара­
ганда, боғотлик ҳамкорлар 
хорижий сармоядор билан 
тузилган ташқи савдо шарт­
номасига асосан, қиймати 1 
миллион доллар бўлган ипак 
маҳсулотларини 2023 йил 29 
июнда расмийлаштирилган 
божхона юк декларациясига 
асосан қўшни республика­
га экспорт қилишган. Бироқ 
орадан салкам бир йил вақт 
ўтишига қарамасдан экспорт 
маҳсулотининг пули унди
рилмаган. Суд бу ҳолатни 
эътибордан четда қолдирма­
ди. Юзага келган дебиторлик 
қарзи учун айбни “Bog’ot Silk 
Co” корхонаси зиммасига юк
лади. Солиқ идорасининг 
масъулияти чекланган жами­
ят ҳисобидан 633,6 миллион 
сўмлик молиявий жарима ун­
дириш ҳақидаги талабини қа­
ноатлантирди. 

Суд қарори албатта, бажа­
рилиши шарт. Лекин шундай 
бўлса-да, боғотлик тадбир­
корлар 2024 йил 13 июнда 
қабул қилинган суднинг ҳал 
қилув қароридан норози бў
либ, юқори инстанцияга ши­
коят аризаси билан мурожаат 
қилишди. Хусусан, кассация 
шикоятида Вазирлар Маҳка­
масининг 2020 йил 14 май­
даги 283-сонли қарори билан 
тасдиқланган Низом талабла­
ри “Bog’ot Silk Co” корхона­
сига нисбатан ноўрин татбиқ 
этилгани, Президентимиз­
нинг 2023 йил 24 феврал­
даги “Ипакчилик тармоғи-
ни янада ривожлантириш 
бўйича чора-тадбирлар тўғ
рисида”ги ПҚ-73-сонли қа­

рорининг ушбу низо ечимига 
хизмат қилувчи 14-банди уму­
ман қўлланилмагани, унда 
ифодасини топган қоида эъ­
тибордан четда қолгани баён 
этилган. Кассация шикоятида 
қайд этилишича, Президент 
қарорининг ушбу банди низо­
ни ҳал этишнинг асосий омили 
ҳисобланади. Унга кўра, 2023 
йилнинг 1 апрелидан бошлаб 
“Ўзбекипаксаноат” уюшмаси 
таркибидаги корхоналар то­
монидан ишлаб чиқарилган 
ипак маҳсулотларини экспорт 
қилиш операциялари бўйича 
муддати ўтказиб юборилган 
дебитор қарздорлик ҳосил бў­
лишини ҳисоблашнинг ягона 
муддати божхона юк декла­
рацияси расмийлаштирилган 
санадан бошлаб 360 кун этиб 
белгиланган. 

Ўз навбатида, кассация 
инстанцияси ушбу эътирозни 
муҳокама этаркан, “Bog’ot Silk 
Co” масъулияти чекланган 
жамиятиниг ҳуқуқий мақомига 
эътибор қаратди. “Ўзбекипак­
саноат” уюшмасининг 2024 
йил 3 июлдаги 4-3/722-сонли 
маълумотномасига асослан­
ган ҳолда ушбу корхона ана 
шу уюшма аъзоси экани ва 
унинг таркибидаги корхона­
лар рўйхатидан жой олгани­
ни аниқлади. Бу эса, ўз нав
батида, Президентимизнинг 
юқорида қайд этилган қарори 
талабларини ушбу корхона­
га нисбатан ҳам тўлиқ тат­
биқ этиш ҳуқуқини беради. 
Афсуски, солиқ идораси то­
монидан ҳам, дастлабки суд 
жараёнида ҳам бунга эътибор 
берилмаган. Натижада адо­
лат тамойиллари бузилган.

Янги таҳрирдаги Консти­
туциямизнинг 15-моддасида 
Ўзбекистон Республикасида 
Конституция ва қонунларнинг 
устунлиги сўзсиз тан олина­
ди, деб белгиланган.

Кассация босқич суди ана 
шу таомилнинг устуворлигини 
таъминлади. Биринчи босқич 
суди томонидан Президент 
қарорига риоя этилмаган ҳол­
да тайинланган 633 милли­
он 592 минг сўм миқдордаги 
жарима ва шу ҳақда қабул 
қилинган ҳал қилув қарори 
бекор қилинди ва Хоразм ви­
лоят солиқ бошқармасининг 
жарима ундириш тўғрисидаги 
аризасини қаноатлантириш 
рад қилинди.

Кассация ҳайъати айни 
пайтда вилоят солиқ бош
қармаси мутасаддиларининг 
хатти-ҳаракатига ҳам алоҳи­
да баҳо бериб, хусусий ажрим 
чиқарди. 

Ўрни келганда шуни қайд 
этиш керакки, юқорида қайд 
этилганидек, қонунбузилиш 
ҳолатлари ҳеч кимга наф кел­
тирмайди. Аксинча, тадбир­
корлик фаолияти учун жид­
дий тўсиққа айланади. Буни 
ҳеч қачон унутмаслик керак. 

Баҳодир ДАВЛАТОВ, 
Хоразм вилоят суди 

иқтисодий ишлар бўйича 
судлов ҳайъати судьяси,

Абдулла СОБИРОВ,
“Куч – адолатда” мухбири

Қонун кўмаги

Асоссиз 
ДАЪВО

СУД ТОМОНИДАН 
РАД ЭТИЛДИ

Жиноят кўчасидан
Жиноят ва жазо

ўзгаларга эмас, ўзларига жабр қилишди
Халқимиз кекса бор уйнинг файзи, баракаси бўлади, 

деб бежизга айтмаган. Чунки пиру бадавлат отахону 
онахонларнинг доно ўгиту маслаҳатлари, бой тажри-
баси ҳаётимизда доимо асқотади, айниқса, ёшлар тар-
биясида бу бебаҳо қадрият ўта муҳим ўрин тутади.

(Давоми 4-бетда) 

 (Бошланиши 1-бетда)
Психология йўналишида 

маслаҳат бериш, онлайн ва 
офлайн форматда ўқув-тре­
нинг, семинарлар ўтказиш 
орқали хусусий тартибда пси­
хологик ёрдам кўрсатиш фао­
лияти ҳам кенг тарқалган.

Шу маънода Олий Мажлис 
Сенатининг эллик еттинчи ялпи 
мажлисида сенаторлар томо­
нидан “Аҳолига психологик 
ёрдам кўрсатиш тўғрисида”-
ги қонун маъқуллангани муҳим 
аҳамиятга эга. Чунки ушбу қо­
нун лойиҳасини ишлаб чиқиш­
дан мақсад аҳолига психологик 
ёрдам кўрсатиш соҳасидаги 
муносабатларни тартибга со­
лишдан иборат.

Бугунги кунда мижозлар 
учун асосий хавф бу – кўпчилик 
ҳолларда сифатсиз психологик 
хизмат кўрсатилишидир. Аммо 
амалдаги қонунчилигимизда 
айни ижтимоий муносабатлар­
нинг ҳуқуқий асослари белги­
ланмаган. Соҳа етарлича тар­
тибга солинмагани учун ҳатто 
хусусий тартибда психологик 
ёрдам кўрсатиш билан шуғул­
ланувчи жисмоний шахслар­
га нисбатан ҳам ҳеч қандай 
талаблар мавжуд эмас. 

Шу боис профессионал ва 
малакали мутахассислар би­
лан бир қаторда психологик 
мутахассисликка эга бўлмаган 
шахслар томонидан ҳам пси­
хологик хизматлар кўрсатил­
моқда. Яъни эълон қилинган 
хизматларга мос келадиган му­
тахассислиги бўлмаса-да, ҳар 
қандай шахс ушбу фаолият би­
лан чекловларсиз шуғулланиб 
келмоқда.

Натижада фуқароларга кўр­
сатилаётган психологик ёр­
дамнинг самарадорлиги паст. 
Шахснинг психологик муаммо­
лари у психологга мурожаат 
қилгандан сўнг ҳам ҳал бўл­
масдан қолмоқда. 

Ваҳоланки, ушбу соҳалар­
га аҳолининг қизиқиши тобора 
кучайиб бормоқда. Шунинг
дек, ҳар бир фуқарони мала­
касиз психологик ёрдамдан 
ҳимоя қилиш, профессионал 
психологлар фаолиятини та­
комиллаштириш ва уларни 
қўллаб-қувватлаш лозимли­
ги ушбу фаолиятни ҳуқуқий 
жиҳатдан тартибга солиш зару­
ратини юзага келтирмоқда.

Шу ҳаётий талаблар негизи­
да ушбу қонунни ишлаб чиқиш 
жараёнида хорижий тажриба 

ҳам ўрганилди. Бунда бир қа­
тор хорижий мамлакатлар қо­
нунчилигида аҳолига психоло­
гик ёрдам кўрсатиш борасида 
махсус қонунлар мавжудлиги 
ёки қонунларида ушбу соҳани 
тартибга солувчи нормалар 
мустаҳкамлаб қўйилганлиги 
маълум бўлди.

Хусусан, Озарбайжон, Бела­
русь ва Туркманистонда аҳоли­
га психологик ёрдам тўғрисида, 
Австрия, Латвияда психолог
лар тўғрисида махсус қонунлар 
қабул қилинган. Ўз навбатида, 
Франция қонунчилигида психо­
лог унвонидан профессионал 
фойдаланиш бўйича, Австра­
лия қонунчилигида психолог
лар фаолиятига оид нормалар 
белгилаб қўйилган.

АҚШ, Канада, Япония, Тай­
ван ва Европанинг кўплаб мам­
лакатларида психологик фа­
олият учун лицензия тартиби 
жорий этилган. Бошқа кўплаб 
мамлакатларда психологик 
фаолият учун муайян билим 
малакасига эга бўлиш мажбу­
рий ҳисобланади.

Сенаторлар томонидан 
маъқулланган ушбу қонун би­
лан мамлакатимизда аҳолига 
психологик ёрдам кўрсатишни 
ҳуқуқий жиҳатдан тартибга со­
лиш белгиланмоқда. Жумла­
дан, “психолог”, “психологик 
ёрдам”, “психологик ёрдам кўр­
сатиш стандартлари”, “психо­
логик муаммо”, “танг (кризисли) 

вазият” каби тушунчалар кири­
тилмоқда ҳамда уларга таъриф 
берилмоқда.

Шунингдек, аҳолига психо­
логик ёрдам кўрсатишнинг ол­
тита устувор принципи кўзда 
тутилмоқда. Психологик ёрдам 
кўрсатишнинг асосий вазифа­
лари, турлари ва шакллари 
белгиланмоқда. Психологик ёр­
дам турларига психологик про­
филактика, психологик кўрик, 
психологик реабилитация, пси­
хологик коррекция, психологик 
маслаҳат, психологик тренинг 
киритилмоқда.

Психологик ёрдам кўрсатиш 
шакллари – бевосита ахбо­
рот-коммуникация технология
лари орқали, якка тартибда, 
гуруҳларда амалга оширилади.

Қонунда психологик ёрдам 
кўрсатувчи субъектлар дои­
раси белгиланмоқда. Булар – 
давлат органларида ёки бошқа 
ташкилотларда ишловчи пси­
хологлар ёхуд ушбу соҳада ху­
сусий тартибда фаолият олиб 
борувчи юридик шахслар ёки 
якка тартибдаги тадбиркорлар­
дир. 

Бундан ташқари давлат 
томонидан бепул психоло­
гик ёрдам кафолатланадиган 
шахслар тоифалари кўрсатил­
моқда.

Мактабгача, умумий ўрта, 
ўрта махсус ва профессионал 
таълим ташкилотларида пси­
хологик ёрдам кўрсатиш таш­

кил этилиши мустаҳкамлан­
моқда.

Қонун билан психологик ёр­
дам кўрсатишнинг қуйидаги 
шартлари:

• бундай фаолият билан 
шуғулланиш ҳуқуқига психо­
логия йўналиши бўйича олий 
маълумотли шахслар эга бўли­
ши;

• психологиядан бошқа таъ­
лим йўналиши бўйича олий 
маълумотга эга бўлган шахс
лар психология мутахассис­
лиги бўйича қайта тайёрлаш 
курсларини ўтаганлиги тўғри­
сидаги тегишли ҳужжатни ол­
ганидан кейин давлат орган­
ларида, шу жумладан, таълим 
ташкилотларида тегишли пси­
хологик ёрдам турларини бел­
гиланган тартибда кўрсатишга 
ҳақли эканлиги;

• хусусий тартибда психо­
логик ёрдам кўрсатиш бўйича 
фаолият билан шуғулланишга 
Ўзбекистон Республикасида 
рўйхатдан ўтган психологлар­
нинг жамоат бирлашмаси то­
монидан малака сертификати 
берилган психологларга рухсат 
этилиши;

• психологиядан бошқа таъ­
лим йўналиши бўйича олий 
маълумотга эга бўлган шах­
слар хусусий тартибда психо­
логик ёрдам кўрсатиш фаоли­
яти билан шуғулланиш учун 
психология мутахассислиги 
бўйича қайта тайёрлаш курсла­

рини ўтаганлиги тўғрисидаги 
тегишли ҳужжатга, шунингдек, 
малака сертификатига эга 
бўлиши кераклиги белгилан­
моқда.

Қолаверса, қонунда психо­
логнинг ҳамда психологик ёр­
дам кўрсатилишини сўраб му­
рожаат қилган шахснинг ҳуқуқ 
ва мажбуриятлари, психологик 
ёрдам кўрсатишни рад этиш 
ёки тугатиш асослари, психо­
логик ёрдам кўрсатиш натижа­
сида маълум бўлган маълумот­
лар билан ишлаш шартлари 
қайд этилмоқда.

Шу билан бирга, психологик 
ёрдам кўрсатиш ҳуқуқига эга 
бўлмаган шахс томонидан пси­
хологик ёрдам кўрсатганлик, 
шунингдек, психологик ёрдам 
кўрсатиш бўйича қонунларда 
белгиланган чекловларга риоя 
этмаганлик учун маъмурий жа­
вобгарлик чораларини белги­
лаш назарда тутилмоқда.

Ушбу қонуннинг қабул қи­
линиши аҳолига психологик 
ёрдам кўрсатиш соҳасининг 
ҳуқуқий пойдевори яратилиши, 
фуқароларнинг сифатли пси­
хологик ёрдам олишга бўлган 
эҳтиёжини қондириш, мамла­
катимизда хусусий амалиёт 
олиб бораётган психологлар 
фаолияти такомиллашишига 
хизмат қилади. 

Қонунга асосан, Соғлиқни 
сақлаш вазирлиги томонидан 
барча психологлар учун маж­
бурий бўлган “Психологик ёр-
дам кўрсатиш стандартлари” 
тасдиқланади. Психологлар 
томонидан психологик ёрдам 
кўрсатишда рухсат этилган 
усуллар белгиланиши, ўз нав
батида, психологларнинг жамо­
ат бирлашмалари томонидан 
одоб-ахлоқ кодекси тасдиқла­
ниши психолог хулқ-атвори 
ва у билан мижоз ўртасидаги 
муносабатлар тўғри ташкил 
этилишига, психологик ёрдам 
мазмуни талаб даражасида бў­
лишига, психологик ёрдам си­
фати ошишига хизмат қилади.

Бир сўз билан айтганда, 
ушбу қонун концептуал жиҳат­
дан инсоннинг онгига, хусусан, 
руҳияти, соғлиғи, ҳаракати, 
оилавий муносабатларига таъ­
сир ўтказа оладиган ижтимоий 
муносабатларни тартибга со­
лади.

Хуршид ФОЗИЛОВ,
Олий Мажлис Сенати Фан, 

таълим ва соғлиқни сақлаш 
масалалари қўмитаси аъзоси

Аҳолига психологик 
ЁРДАМ 

КЎРСАТИШ
БУ БОРАДА ЗАРУР 

ҲУҚУҚИЙ БАЗА 
ЯРАТИЛМОҚДА

Моҳият

 (Бошланиши 1-бетда)
Суд-ҳуқуқ тизимидаги шиддатли ис­

лоҳотлар фуқаролар ва юридик шахс
ларнинг ҳуқуқлари ва қонуний ман­
фаатларини ҳимоя қилиш борасида 
маъмурий судларда янги институтни 
амалиётга татбиқ этиш заруратини кел­
тириб чиқарди. Бу ўринда, албатта, ке­
лишув институти ҳақида сўз бормоқда.

Шу сабабли 2023 йил 26 апрелдаги 
қонунга мувофиқ, Маъмурий суд ишла­
рини юритиш тўғрисидаги кодекс “Ке-
лишув битими” деб номланувчи 151-
боб билан тўлдирилди.

Қонунга кўра, тарафлар маъму­
рий суд ишларини юритишнинг барча 
босқичларида ва суд ҳужжатини ижро 
этиш жараёнида низони келишув би­
тимини тузган ҳолда тўлиқ ҳажмда ёки 
қисман ҳал этиши мумкин. Тарафлар­
нинг келишуви ихтиёрийлик, ҳамкорлик 
ва тенг ҳуқуқлилик принциплари асоси­
да амалга оширилади.

Маъмурий суд ишларини юритишда­
ги келишув битими фуқаролик ҳамда 
процессуал кодексларда назарда ту­
тилган келишув битимидан фарқ қила­
ди. Хусусан, келишув битими Фуқаролик 
процессуал ва Иқтисодий процессуал 
кодекслар талаби бўйича судда кўрила­
ётган ҳар қандай низо юзасидан тузили­
ши мумкин бўлса, Маъмурий суд ишла­

рини юритиш тўғрисидаги кодексда 
ушбу кодекснинг 27-моддаси биринчи 
қисми 1, 3, 4 ва 5-бандларида назарда 
тутилган ишлар бўйича келишув бити­
мини тузишга йўл қўйилмаслиги кўрса­
тилган. 

Демак, қонун талаби бўйича маъму­
рий судларда:

- идоравий норматив-ҳуқуқий ҳуж­
жатлар юзасидан низолашиш;

- сайлов комиссияларининг хатти-ҳа­
ракатлари ё қарорлари юзасидан низо­
лашиш;

- нотариал ҳаракатни амалга оши­
риш, фуқаролик ҳолати далолатно­
маларини ёзишни рўйхатга олиш рад 
этилганлиги ёки нотариуснинг ёхуд 
фуқаролик ҳолати далолатномаларини 
ёзиш органи мансабдор шахсининг ҳа­
ракатлари ё ҳаракатсизлиги юзасидан 
низолашиш;

- давлат рўйхатидан ўтказишни рад 
этиш ёхуд белгиланган муддатда дав­
лат рўйхатидан ўтказишдан бўйин тов­
лаш устидан шикоят қилиш тўғрисидаги 

ишлар бўйича келишув битимини ту­
зишга йўл қўйилмайди.

Ҳар уччала кодексдаги келишув би­
тими тузиш мумкин бўлмайдиган ҳолат­
лар ўхшашлиги шундаки, келишув бити­
мининг шартлари учинчи шахсларнинг 
ҳуқуқлари ва қонуний манфаатларига 
дахлдор бўлса, уни тузишга йўл қўйил­
майди. 

Келишув битимини тасдиқлашни 
рад қилиш асослари Маъмурий суд 
ишларини юритиш тўғрисидаги кодекс, 
Фуқаролик процессуал ва Иқтисодий 
процессуал кодексларда келтирилган. 
Фуқаролик процессуал кодекси талаб­
ларида келишув битими тасдиқлашни 
рад этишнинг 2 та, Иқтисодий процес­
суал кодексда 3 та асоси мавжуд бўлса, 
бундай асослар Маъмурий суд ишлари­
ни юритиш тўғрисидаги кодекс талаби 
бўйича 5 та ҳисобланади.

Фуқаролик процессуал ва Иқтисодий 
процессуал кодекслар талаблари бўйи
ча ишда иштирок этаётган жавобгар 
вакили келишув битимини тақдиқлаши 

мумкин. Аммо маъмурий суд ишлари­
ни юритишда келишув битимини вакил 
орқали тасдиқлашга йўл қўйилмайди. 

Маъмурий суд ишларини юритиш 
тўғрисидаги кодекс талаби бўйича та­
рафларнинг келишувига фақат жавоб­
гарда маъмурий ихтиёрийлик, яъни 
дискрецион ваколат мавжуд бўлганда 
йўл қўйилади. 

Маъмурий ихтиёрийлик деганда, бу 
маъмурий органнинг қонунийлик ва 
мақсадга мувофиқлигини ўз баҳола­
шига асосланиб, қонун билан рухсат 
этилган чоралардан бирини қўллаш ёки 
қўллашдан бош тортиш ҳуқуқи тушуни­
лади.

Шу сабабли Фуқаролик процессуал 
ва Иқтисодий процессуал кодекслар­
дан фарқли равишда, жавобгарда маъ­
мурий ихтиёрийлик мавжуд бўлмасли­
ги, ўз-ўзидан, Маъмурий суд ишларини 
юритиш тўғрисидаги кодекс талаби бў­
йича келишув битими тасдиқлашни рад 
этиш учун асос бўлади. 

Юқорида баён этилганлардан кўри­
надики, келишув битими институтининг 
амалга жорий этилиши томонлар ман­
фаатини ҳимоя қилишда муҳим ўрин 
тутади.

Акмал МУРОДОВ,
Навоий вилояти 

маъмурий суди раиси

маъмурий суд ишларини юритишда қандай ўрин тутади?
Келишув институти

Маслаҳат

меҳнат таътилига чиқиши мумкин
Манзил-колониясидаги маҳкум

 (Бошланиши 1-бетда)
Маҳкумларнинг меҳнатга 

оид муносабатлари меҳнат 
тўғрисидаги қонунчилик би­
лан бирга, ушбу кодексда на­
зарда тутилган истисно ва 
чеклашларни ҳисобга олган 
ҳолда, тартибга солинади. Олт­
миш ёшдан ошган эркаклар, эл­
лик беш ёшдан ошган аёллар, I 
ва II гуруҳ ногиронлиги бўлган 
шахслар меҳнатга ўз хоҳишла­
рига кўра, жалб этиладилар. 
Ҳомиладор ёки кўзи ёриган 
маҳкума аёллар қонунчиликда 
белгиланган муддатга ишдан 
озод қилинадилар. Тақиқланган 
ишларда аёл ва вояга етмаган 
маҳкумлар меҳнатидан фойда­
ланишга йўл қўйилмайди.

Маҳкумлар топширилган 
ишни ҳалол, виждонан бажа­
ришга, меҳнат ва технология 
интизомига, меҳнатни муҳофа­

за қилиш бўйича талабларга 
риоя этишлари шарт. Уларнинг 
меҳнатга оид ва бошқа низо­
ларни ҳал этиш мақсадида 
ишни тўхтатиб қўйиши тақиқла­
нади.

Кодекснинг 89-моддасида 
маҳкумларни иш билан таъ­
минлаш тартиби белгиланган. 
Яъни Вазирлар Маҳкамаси 
корхона, муассаса ва ташки­
лотларда меҳнат қилаётган 
маҳкумларга ёзиладиган иш 
ҳақи миқдорини белгилаб бе­
ради. Маҳкумларни иш билан 
таъминлаш жазони ижро этиш 

муассасаларида ёки улардан 
ташқарида иш ўринларини 
ташкил этиш йўли билан амал­
га оширилади.

Озодликдан маҳрум этиш­
га ҳукм қилинган шахслар учун 
меҳнат тўғрисидаги қонунчилик­
да белгилаб қўйилган иш вақти­
нинг энг кўп нормасига риоя эт­
ган ҳолда, одатда, олти кунлик 
иш ҳафтаси белгиланади.

Кодекснинг 91-моддасига 
биноан, озодликдан маҳрум 
этишга ҳукм қилинган, меҳнатга 
жалб этилган маҳкумларга ҳар 
ҳафтада камида бир дам олиш 

куни берилади. Улар байрам 
(ишланмайдиган) кунларида 
ишдан озод қилинади. Бор­
ди-ю, маҳкумлар иш вақтидан 
ташқари, дам олиш ва байрам 
(ишланмайдиган) кунларидаги 
ишларга жалб этилса, икки ҳис­
са ҳақ тўланади.

Манзил-колониялардаги 
маҳкумлар муддати ўн беш иш 
кунидан иборат ҳақ тўланади­
ган ҳар йилги меҳнат таътили­
га чиқиш ҳуқуқига эга. Таътил 
ушбу кодекснинг 82-моддаси­
да белгиланган тартибда ман­
зил-колония доирасидан четга 

чиқиш ҳуқуқи билан берилади. 
Маҳкум жазони ижро этиш ко­
лониясининг интизомий бўлин­
маси турар жойларида сақлан­
ган вақт ҳақ тўланадиган ҳар 
йилги меҳнат таътили бериш 
учун зарур муддатга қўшиб ҳи­
собланмайди.

Маҳкумлар жазони ижро 
этиш муассасаларини ва 
уларга туташ ҳудудларни обо­
донлаштириш, шунингдек, 
маданий-маиший шароитни 
яхшилаш ишларигагина меҳнат 
ҳақи тўламай жалб этилиши 
мумкин. Маҳкумлар меҳнат 
ҳақи тўланмайдиган ишга, 
одатда, навбатма-навбат, иш­
дан ташқари вақтда, ҳафтасига 
кўпи билан икки соатга жалб 
этилади.

Нодиржон КИМСАНОВ,
жиноят ишлари бўйича 

Косонсой туман суди судьяси

Ҳуқуқий маърифат

ёхуд “шоҳлар ўйини”нинг 
алоҳида жиҳатлари

Қизиқар
ли 

ФАКТЛАР
  (Бошланиши 1-бетда)
Бу хусусда араб тарихчиси Абдулқо­

дир Тамимийнинг “Табақот” деган аса­
рида қизиқарли бир ривоят келтирил­
ган. Бир куни Амир Темур олис бир 
шаҳарга муҳим хабарни билдириш 
учун чопарини йўллайди. У чопарга 
бундай дейди: “Агар отинг ҳориса, 
йўлда учраган одамнинг, ҳатто ўғ-
лим Шоҳрух бўлса ҳам, отини олиб, 
тўхтамасдан, жадал йўл бос. Хабар-
ни эгасига ўз вақтида етказ!”

Чопар Амир Темур жўнатган шаҳар­
га қараб бир неча кун от суради. Йўл­
да Самарқандга келаётган машҳур 
уламо Саъдиддин Тафтазаний билан 
учрашади. Ул зот йўл четида отлари­
ни ўтлатиб қўйиб, ўзи чодирида ис­
тироҳат этарди. Чопар ҳориган уло­
вини уламонинг отларидан бирига 
алмаштиради. Шу пайт уламо чоди­
ридан чиқиб, отини чопардан тортиб 
олади. Чопар ўз йўлига кетади. Топ­
шириқни бажариб, бошкентга қайт
гач, Амир Темурга ҳалиги воқеани 
айтиб беради. Амир Темур қаттиқ 
асабийлашади. Ўрнидан туради-да, 
жаҳлини босиш учун бироз одимлаб, 
ўйга ботганча, сўнг жойига ўтиради. 
Анча пайт жим қолади. Кейин бундай 
дейди: “Агар унинг ўрнида ўғилларим­
дан бири бўлганида ҳам, албатта, бу 
айби учун жазога тортардим. Аммо 
менинг қиличим етмаган жойга унинг 
сўзи, асарлари етиб борган, тарқал­
ган; тақвоси билан шуҳрат топган бу 
авлиёни мен қандай қилиб жазолай 
оламан, ахир!” дея чорасизлигини 
англатади. 

Бу ҳодиса Амир Темурнинг олиму 
уламоларни қаттиқ ҳурмат қилгани­
ни англатиши билан жуда муҳим ва 
ибратлидир. 

Хабарчилар, изқувар айғоқчилар 
орасида иброний, юнон ва яна бир 
неча тилларни биладиган моҳир ва 
нодир кишилар кўп эди. Улар туфай­
ли Амир Темур энг зарур маълумот­
ларга эга бўлар, давлат ва ўрдуни 

бошқаришда улардан унумли фойда­
ланарди. 

Қалъа ё шаҳарларни забт этишда 
топографик маълумотлардан ҳам 
фойдаланарди. Бу унинг фатҳлари­
даги муҳим омиллардан ҳисобла­
нарди. Амир Темур ўрдуси, асосан, 
отлиқлардан ташкил топгани, ҳар 
икки суворининг ўз уловидан ташқари 
яна битта етакдаги оти бўлгани боис 
эллик мингдан юз эллик мингтага­
ча отлиқ қўшинни бир жойдан бошқа 
ерга олиб бориш осон кечмасди. Шу 
сабабли ўша ҳудуднинг жуғрофий, 
топографик маълумотлари ниҳоятда 
зарур саналарди. Бу диққатталаб, 
жуда нозик иш эди. Юриш қилина­
ётган мамлакатни яхши билиш шарт 
эди. Шу боис Амир Темур сафар ас­
носида ёнидаги савдогар ва жуғроф­
чилар билан доим суҳбатлашар, кенг
роқ тушунча ҳосил қилишга интилар 
эди. Манзил сари жўнатилган кошиф 

қисмлар ҳам ўрдудан анча илгарилаб, 
қаерларда булоқ ё сардобалар бор­
лиги, душман жойлашган ҳудуд хусу­
сиятларини аниқлаб хабар берар ва 
яна кузатишда давом этарди. Шунинг 
учун асосий ўрду бехатар йўл босар­
ди. Кошиф бўлинмалардан ҳам ол­
динроқда айғоқчилар, уста жосуслар 
ўз вазифасини бажарарди. Шу билан 
бирга, Амир Темур ўзи фатҳ этиш­
га чоғланган ўлкага киргач ҳам тур­
ли йўллар билан маълумот олишни 
тўхтатмасди. Юриш пайтида муҳим 
хабарлар, асосан, сара, тажрибали 
қаҳрамон ва баҳодирлар воситасида 
олинарди, уларга “тил” тутиб келиш 
ҳам топшириларди. 

Амир Темур фатҳу футуҳот сафа­
рига чиқишдан олдин айғоқчилик таш­
килотидан бундай моҳирона фойда­
ланиши, душман ҳақида барча зарур 
маълумотни қўлга киритиши, айтиш 
мумкинки, у қозонажак зафарда бош 

омил бўларди. Чунки Амир Темур қўл­
га киритган маълумотларга асосла­
ниб, айни юришда ғалабага эришиши 
(ёки эришмаслигининг) аниқ ҳисобини 
чиқара олган. Агар вазият ўзига терс, 
зарар томонга оға бошласа, дарҳол 
уни ўзига ўнг, фойдали ёққа бура ол­
ган.

Амир Темур айғоқчилик ташкило­
тидан унумли фойдаланганига яна 
бир далил – унинг ёғий тарафдан па­
ноҳ истаб қочиб келганлардан маълу­
мот йиғиш усулидир. Масалан, Олтин 
Ўрда мамлакати шаҳзодаларидан Тўх­
тамиш Оқ Ўрда ҳукмдори Ўрусхон уни 
ўлдиришидан қўрқиб қочиб, Амир Те­
мур ҳузурига келгани ва қабул қилин­
гани Соҳибқирон билан Ўрусхон ора­
сини бузган. Кўп ўтмай, Амир Темур 
Бухорода турган вақтида тағин Ўрус­
хон саройидан қочган манғит амири 
Эдигей ҳам Соҳибқирон ҳузурига ки­
риб, Ўрусхон аскар тўплаётгани, Тўх­
тамишни қўлга олмоқ учун бу ёқларга 
келаётганини билдирган. Шу гапдан 
бироз ўтиб, Ўрусхон элчилари Амир 
Темур ҳузурига келган ва Тўхтамишни 
уларга топширишини сўраган.

Амир Темур Ўрусхон талабини адо 
этмайди, бироқ унинг Тўхтамишга кўр­
сатган ёрдамию яхшилиги, афсуски, 
вафосизлик ва хиёнат билан якунлан­
гани ҳам сир эмас. Тўхтамиш Амир Те­
мурнинг кўмаги ва қўллаб-қувватлаши 
туфайли Олтин Ўрда ҳукмдорига ай­
лангач, орадан ҳеч қанча ўтмай, Амир 
Темурга душманлик қила бошлаган. 
Соҳибқирон ўрдугоҳига ҳолдан тойиб 
етиб келган татар чопари Тўхтамиш 
лашкарининг катта бир қисми Сир­
дарёни кечиб ўтиб, Амир Темур юр­
тини истило қилмоққа киришганини 
етказган. Амир Темур дарҳол мамла­
катга қайтиб, Тўхтамиш билан узоқ чў­
зилган урушга киришган.

(Давоми келгуси сонда)

Турк тилидан 
Тоҳир ҚАҲҲОР таржимаси

АМИР ТЕМУР

Тарих тилсимлари

Инсоният тарихида энг қа­
димий ўйинлардан бири — бу 
шахмат ва шашка ҳисоблана­
ди. Шахмат ва шашка бир-би­
рига анча ўхшаш, бироқ шаш­
ка бирмунча оддий бўлгани 
туфайли биринчи пайдо бўл­
ган деб ҳисобланади. Илмий 
тахминларга кўра, бу ўйин­
нинг ёши 5000 йилдан ошади. 
Платон ва Ҳомер асарларида 
шашка ўйинининг тилга олиб 
ўтилгани — у қадимги Юнонис
тонда ҳам ўйналганини бил­
диради. Бу ўйин хусусидаги 
илк қайдларда уни ўйнаш учун 
ҳозиргисига ўхшаш тахтадан 
фойдаланилгани ва ҳар бир 
рақиб томондан 12 киши ишти­
рок этганлиги баён этилган. 
Бора-бора бу ўйин кенг омма­
лашиб, ўзига хос муайян қо­
нун-қоидалари такомил топди.

Шашкага оид биринчи китоб 
1547 йили Испанияда чоп этил­
ган эди. Шахмат ўйини хусуси­
да эса узоқ йиллар давомида 
жуда кўп асарлар битилган. У 
бежизга “қироллар ўйини” деб 
аталмайди. Шахматнинг ке­
либ чиқиши турли замонлар­
да юнонларга, римликларга, 
бобилийларга, мисрликларга, 
хитойликларга, ҳиндларга, 
арабларга ва бир талай бошқа 
халқларга тааллуқли деб то­
пилган.

Шахматнинг алоҳида фигу­
ралари-доналари узоқ тарих 
давомида кўпгина ўзгаришлар­
га учраган. “Шоҳ” бир замон­
лар “асирга олиниши” мумкин 
бўлган. “Рокировка” эса, тах­
минан, 400 йил муқаддам шах­
матга киритилган янги ғоя эди. 
Қачонлардир фарзин — мали­
ка “вазир” деб аталган. Ҳозир­
ги ўйинда фарзинни бой бериб 
қўйиш — қудратли фигурадан 
ажралиб қолиш деганидир. 
Аммо қадим замонларда у ён 
томонга фақат бир катаккина 
олдинга юра олган, холос. Шу 
боис, у энг имконияти чеклан­
ган дона ҳисобланган. Тахми­
нан, 500 йил илгари фарзинга 
бугунги каби юксак “куч-қудрат” 
ҳавола этилган эди. Руҳлар ва 
отлар эса, йиллар давомида 
ўзгаришга учрашмаган.

Бундан минг йил бурун 
яшаб ижод қилган машриқлик 
машҳур олим ва ўз даврида 
тенгсиз шахмат устаси санал­
ган Абу Бакр ас-Сулий китоби­
да шундай сатрлар битилган: 
“Ўйинлар ичида ва подшоҳлар­
нинг энг севимли машғулотла­
ри орасида шатранждан кўра 
яхшироқ нарса борлигини ҳеч 
ким билмайди”.

Бугунги кунга қадар шахмат­
даги баъзи ҳаракатлар Шарқда 
"Ас-Сулий ҳаракатлари" деб 
аталади. Масалан, россиялик 
гроссмейстер Юрий Авербах 
ўзи ғалаба қозонган чемпио­
натдаги ўйинларидан бирида 
барчани ҳайратга соладиган 
ҳаракатларни амалга ошира­
ди. Кўпчилик бу янги, ўзига хос 
усул эканлигига ишонади. Ас­
лида, бу ўйин усули аллақачон 
Ас-Сулий томонидан ишлаб 
чиқилган эди.

Шунингдек, бу борада X аср­
да яшаган машҳур олим Абу 
Зайл ал-Балхийнинг фикри 
ҳам диққатга молик: “Мен шу-
нинг учун ҳам шахмат шайдо-
симанки, у ўйновчиларнинг 
ақл-идроки нималарга қодир 
эканини аниқлаб, сирли ва 
чигал нарсаларни яққол 
мисолу манзарага айланти-
риб, кузатса ва сезса бўла-

диган ҳолда бир ипга тизиб 
беради ва бу тафаккурни 
ривожлантиради...”.

Қадимдан шахмат кенг ри­
вож топган ўлкалардан бири 
Ўрта Осиё саналган. Аллома­
лар ўртасида илмий баҳс-му­
нозаралар бўлиб турганидек, 
турли мамлакат шатранж тож
дорлари ҳам ўзаро куч сина­
шишган. Мисол учун минг йил 
муқаддам Хуросонда бўлиб 
ўтган шахматчилар мусобақа­
си тарихдан маълум. Баъзи 
манбаларда ўша вақтларда 
озарбайжонлик Жалолиддин 
Нахичевоний Ўрта Осиё шах­
матчилари билан баҳслашиш­
га талабгор бўлиб келгани, 
бироқ маҳорати шу ерда камол 
топгани ҳикоя қилинади. Хўжа 
Али Табризий эса, Шатранжий 
деган тахаллус билан Амир Те­
мур салтанатида катта довруғ 
қозонади.

Энг қадимги шахмат тўпла­
ми Шимолий Шотландияда­
ги Люис оролида топилган. У 
эрамизнинг XII асрига тўғри 
келади ва Исландия ёки Нор­
вегияда яратилган деб ҳисоб
ланади. Унинг асл дизайни 
"Гарри Поттер ва файласуф 
тош" фильмидаги сеҳрли шах­
мат доналари учун намуна бў­
либ хизмат қилди.

Тахминан 1475 йилда бу 
ўйинга жиддий ўзгартишлар 
киритилди ва унинг ҳозирги 
расмий қоидалари шаклланди. 
1749 йилда шахмат бўйича 
биринчи стандарт қўлланма 
шахмат устаси Француа-Андре 
Даникан Филидор томонидан 
ёзилган. 18-асрдан 1880-йил­
ларгача бўлган давр шахмат­
нинг ўзгариш даври сифатида 
тан олинади: пиёдалар стра­
тегик доналар сифатида кашф 
этилади ва оқ доналар биринчи 
бўлиб ҳаракатланиши ҳақида­
ги конвенция татбиқ этилади.

Дастлабки пайтларда шах­
мат ўйинларида вақт эътиборга 
олинмаган. Рақиблар бир пар­
тия ўйинни бир неча кун даво­
мида узлуксиз ўйнаб, чарчаб 
қолишлари оддий воқеа эди. 
Масалан, 1851 йилда нуфузли 
шахмат турнири пайтида ҳа­
кам ёрдамчиси “...ўйинчилар 
охир-оқибат ухлаб қолишганли­
ги сабабли ўйин якунланмади” 
деб ёзишга мажбур бўлган.

Ниҳоят, биринчи механик 
шахмат соати 1883 йилда бри­
таниялик Томас Уилсон томо­
нидан ихтиро қилинади. Замо­
навий тугмачали соат биринчи 
марта 1900 йилда голландия­
лик Веенҳофф томонидан та­
комиллаштирилган.

Руҳшунослар кўпинча шах­
матни хотирани яхшилашнинг 
самарали усули сифатида 
таъкидлашади. Шунингдек, у 
ихлосмандларга ҳаётидаги му­
раккаб муаммоларни осон ҳал 
қилиш ва ташаббускор ғоялар 
орқали фикр юритиш имконини 
тақдим этади. Бундан ташқари 
шахматни шифокорлар альц­
геймер касаллигига қарши ку­
рашда тавсия этиши янгилик 
эмас. Илмий тадқиқотлар шуни 
кўрсатадики, шахмат миянинг 
иккала ярим шарини ҳам фаол­
лаштириб, курашчида ижодкор­
лик, диққатни жамлаш, тезкор 
фикрлаш ва рақиб имконият
ларини уқиш қобилиятларини 
такомиллаштиради.

Интернет материаллари 
асосида Шаҳло 

ХУДОЙБЕРГАНОВА 
тайёрлади.

Ҳеч кимга сир эмаски, интеллекту-
ал ўйинлар оламида шашка ва шахмат 

алоҳида ўрин тутади. Қуйида ушбу ўйин-
ларнинг келиб чиқиш, тарихи ва ўзига хос 

жиҳатлари ҳақида ҳикоя қиламиз.

ЗАКОВАТНИ
тоблаш мезони

  (Бошланиши 3-бетда)
Шу боис бугунги кунда 

юртимизда кексаларни эъ­
зозлаш, уларга ҳурмат-эҳти­
ром кўрсатиш, соғлиқларини 
асраб-авайлаш, турмушлари­
да рози бўлишлари учун бар­
ча шарт-шароитлар яратиб 
берилмоқда.

Аммо ҳаётда фарзанду на­
бираларининг қуршовида кек­
салик гаштини суриш, ўгиту 
насиҳатлари билан ёшларга 
тўғри йўл кўрсатиш ўрнига 
турли хил жиноий қилмиш
ларга қўл ураётган кимсалар 
ҳам учраб туриши жуда аф­
сусланарлидир.

Яқинда туман судининг 
очиқ суд мажлисида 68 ёшли 
Очил Тешаев (исм-шарифлар 
ўзгартирилди) ва 71 ёшли 
Бердиназар Холдоровлар­
га нисбатан айблов ҳукми 
ўқилгани ҳам бу фикрни тас­
диқлайди. Қисқаси, суд ҳукми 
билан О.Тешаевга — 10 йил, 
Б.Холдоровга 6 йилу 8 ой 
муддатга озодликдан маҳрум 
қилиш жазоси тайинланди. 
Улар энди суд томонидан та
йинланган жазони махсус тар­
тибли колонияларда ўтайди.

Суд томонидан қатъий тар­
тибдаги жазо тури белгилан­
ганидан ҳам сезган бўлсангиз 
керак, уларнинг иккаласи ҳам 
бир пайтлар суд ҳукми билан 
Жиноят кодексининг 34-мод­
дасига асосан, ўта хавфли 
рецидивист деб топилган. 
Аниқроғи, О.Тешаев 1985 
йилдан ҳозирга қадар — беш 
марта, унинг жиноий шериги 
Б.Холдоров эса, 1996 йилдан 
буён тўрт марта гиёҳвандлик 
воситалари ёки психотроп 
моддалар билан қонунга хи­
лоф равишда муомала қи­
лишдан иборат ўта оғир жино­
ятларни содир этиб, умрининг 
кўп қисмини қамоқда ўтказиш­
ган. О.Тешаев — уч, Б.Холдо­
ров эса, беш нафар вояга ет­

ган фарзанднинг отаси.
Агар муқаддам содир этган 

қилмишидан сабоқ чиқариб, 
тўғри йўлга кирганида Очил 
Тешаев ҳам, Бердиназар Хол­
доров ҳам кўп йиллик азиз 
умрини темир панжаралар 
ортида ўтказмасди. Бундай 
кимсалар қайта жиноят содир 
этиб, жамиятга зарар етказ­
маслиги учун яккаю ягона йўл 
— бу қилмиши учун жазонинг 
муқаррарлигини таъминлаш. 
Бундан ўзга чора йўқ. 

Судланувчиларнинг кейин­
ги жиноий қилмиши ҳақида 
фикр юритганда, кўр кўрни 
қоронғуда топади, деганла­
ридек, cурхондарёлик Очил 
Тешаев билан самарқандлик 
Бердиназар Холдоровлар Ол­
малиқ туманида жойлашган 
қаттиқ тартибли жазони ўташ 
муассасасида танишиб қоли­
шади. Жазони ўтаб, бирин-ке­
тин озодликка чиққач, улар 
бир-бири билан мунтазам ха­
барлашиб туришган.

Судланувчи О.Тешаев но­
пок йўл билан бойлик ортти­
риш мақсадида 2023 йил май 
ойида Сурхондарё вилоя
тининг Олтинсой туманида 
яшовчи таниши С.Абдуро­

зиқовнинг олдига боради ва 
ундан 23,62 грамм “опий” ги­
ёҳвандлик воситасини сотиб 
олади. Шундан сўнг у заҳриқо­
тилни келгусида сотиш нияти­
да яшириб қўяди.

Буни қарангки, айни ўша 
пайтда эски таниши Берди­
назар Холдоров унга қўнғироқ 
қилиб, гиёҳвандлик восита­
си топиб беришни сўрайди. 
Албатта, О.Тешаев кутил­
маганда харидор топилгани, 
тағин денг, унинг синашта ва 
ишончли эканидан қувониб 
кетади. Қисқаси, ҳамтовоқлар 
2023 йилнинг 30 август куни 
соат 20ларда келишилган 
манзил — Самарқанд тумани 
Конигул маҳалласидаги авто­
шоҳбекатда учрашишади. Б.
Холдоров О.Тешаевдан 23,62 
грамм “опий” гиёҳвандлик 
моддасини уч миллион сўмга 
сотиб олади ва унинг таъми­
ни татиб кўраётганида ҳуқуқ­
ни муҳофаза қилувчи идора 
ходимлари томонидан ҳодиса 
содир бўлган жойда ашёвий 
далиллар билан ушланади.

Самарқанд вилоят Ички 
ишлар бошқармаси Эксперт 
криминалистика бўлимининг 
816-сонли хулосасида қайд 

этилишича, Б.Холдоровдан 
далилий ашё сифатида ҳуж­
жатлаштириб олинган тўқ жи­
гар рангли, юмшоқ ҳолдаги 
модда таркибида гиёҳванд 
модда — “опий” алкалоидла­
ри гуруҳига кирувчи морфин, 
кодеин ва тебаин мавжуд 
бўлиб, соф оғирлиги 23,62 
граммга тенг. Республика их­
тисослаштирилган нарколо­
гия илмий-амалий тиббиёт 
марказининг вилоят минтақа­
вий филиали суд-наркологик 
экспертиза далолатномала­
рида ҳар иккала судланувчи­
да опий гиёҳвандлик белгила­
ри мавжудлиги қайд этилган.

Суд мазкур жиноят ишини 
мазмунан кўриш жараёни­
да дастлабки тергов органи 
томонидан О.Тешаевнинг 
жиноий ҳаракатлари Жино­
ят кодексининг 273-моддаси 
5-қисми билан — тўғри, Б.
Холдоровнинг жиноий ҳара­
катлари эса, Жиноят кодекси­
нинг 25, 273-моддаси 5-қисми 
билан нотўғри малакаланган 
деб топди. Негаки, дастлабки 
тергов органи иш тафсилот­
ларини тўғри аниқлаб, Б.Хол­
доровнинг айби исботланга­
ни ҳақида асосли хулосага 

келган бўлса-да, бироқ унинг 
ҳаракатларини малакалашда 
хатоликка йўл қўйган.

Хусусан, дастлабки тергов 
органи Б.Холдоровнинг содир 
этган жиноий ҳаракатига етар­
лича ҳуқуқий баҳо бермасдан, 
иш бўйича исботланиши лозим 
бўлган барча ҳолатларни синч­
ковлик билан, ҳар томонлама, 
тўлиқ ва холис текширмасдан, 
унинг гиёҳвандлик воситасини 
айнан қандай ва қай тариқа 
сотишга суиқасд қилганлик ҳо­
латини тасдиқловчи бирон-бир 
далилни келтирмаган ва на­
тижада тахминий қарор қабул 
қилган. Ваҳоланки, иш матери­
алларида Б.Холдоровнинг кўп 
миқдордаги “опий” гиёҳвандлик 
воситасини сотиш ҳақида би­
рон-бир шахс билан келишгани 
ёки сотиш йўли билан ўтказиш 
мақсади бўлганини тасдиқлов­
чи далиллар мавжуд эмас.

Суд ҳайъати қонун талаби­
дан келиб чиқиб, Б.Холдоров­
га нисбатан жазо тайинлашда 
унинг жиноий ҳаракатлари­
ни Жиноят кодексининг 25, 
273-моддаси 5-қисмидан Жи­
ноят кодексининг 273-модда­
си 3-қисми “а” бандига қайта 
малакалади.

Шундай қилиб, жиноятчи
ларга қилмишига яраша қо
нуний ва адолатли жазо 
тайинланди. Гувоҳи бўлга­
нингиздек, нопок йўлга қа­
дам босган, жиноят кўчасига 
киришдан ор қилмаган одам, 
аввало, ўзгаларга эмас, балки 
ўзига жабр қилади. Бу ҳаётий 
мисол кўпчиликка, айниқса, 
ёшидан қатъи назар, жино­
ят содир қилишга мойиллиги 
бўлган инсонларга сабоқ бў­
лиши лозим.

Нодиржон РАЖАБОВ,
жиноят ишлари бўйича 

Самарқанд тумани 
суди раиси

Абдуҳамид 
ХУДОЙБЕРДИЕВ,

“Куч – адолатда” мухбири

Гиёҳвандлик — аср вабоси

Жиноят кўчасидан

ЎЗГАЛАРГА ЭМАС, ЎЗЛАРИГА ЖАБР ҚИЛИШДИ

